
	క.	
కనకపురిఁ గనినవారికి

దనపుత్రిక గగనలేఖఁ దగుధనములతో

మనుజేంద్రుం డొసఁగుదు నని

జను లెఱుఁగఁగ నగరవీథి జాటఁ బనిచినన్.

	శా.	
ఏచందంబున నబ్బునో యబల యం చే నాత్మ నూహింపఁగా

నా చా టప్పుడు నాదుకర్ణముల కత్యానంద మొందించిన

న్వాచాలత్వ మెలర్ప హేమపురము న్వర్ణించి యేఁ గంటి నం

చాచంద్రాస్య వరించువాడ నిది కార్యంబంచు ధైర్యంబునన్.

	వ.	
సముచితాలంకారశోభితుండ నై రాజమందిరద్వారంబున కరిగి ప్రతీహారపాలు నాలోకించి.

	క.	
కనకపురం బేఁ జూచితి

ననుటయు వాఁ డపుడు నన్ను నధిపతికడకుం

గొనిపోవ నాతఁ డుబ్బుచుఁ

దనపుత్రిక మ్రోల నిలిపెఁ దద్దయు వేడ్కన్.

	సీ.	
కామినీనీలాలకములఁ జిక్కినవేడ్క

        బలిమి నేకరణిని బాపరాక

సతియిర్కుఁజన్నులసందుఁ దూఱినచూడ్కి

        ధీరతఁ గదలించి తెలియరాక

పడఁతుక కౌఁదీవఁ దొడివడ్డభావంబు

        నెట్టును నిలువంగఁబట్టరాక

భామినిగురునితంబంబు నెక్కినమది

        నేచందమున దిగియింపరాక

